
        
            
                
            
        

    
	С.ОЧИРХҮҮ 

	 

	ДУУЧИН ЭМЭЭ

	(Өгүүллэгүүд)

	 

	“БНМАУ Ардын боловсролын яамны хэвлэл” Улаанбаатар хотноо 1975 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ШАР УСНЫ УЛААН

	 

	Би зуныхаа амралтыг хөдөө гарч ахынд өнгөрүүлсэн юм. Урьд өмнө хонь хариулж үзээгүй надад хэчнээн сонин байсныг хэлж яахан барах билээ. Мал маллана гэдэг дөрвөн оронтой тооны үржүүлэх, хуваах үйлдлээс хялбархан гэж боддог байлаа. Хэрэг дээрээ огт тийм биш бололтой юм. Ах надад

	— Миний дүү хонио хариулаад ир! гэхэд би дуртай нь аргагүй зөвшөөрлөө.

	Үзэмж төгөлдөр байгалийн сайхныг шохоорхон, цэцэг навч түүн хол гарснаа анзааралгүй явтал үд хэвийжээ.

	“Шар усны улаан” гэж нэртэй ямаа хонь дагуулан явсаар байв. Түүнийг хашраая гэж шийдэж ядаж байтал нэгэн мэргэн арга сэтгэлд сэрдхийн орж ирэв. Би хонио бөөгнүүлээд дайран орж, «Болдоггүй улаан» ямааг барьж аваад бүснээсээ нарийн цуулж шавгийн бутнаас бөх гэгч уяв. Гэтэл хэрэг биш болж, «Шар усны улаан» хонийг хоёр тасалж, нэг хэсгийг хөөгөөд элдчих нь тэр. Хоёр хөлийнхөө жийхээр арайхийн гүйцэхэд гайхал улаан ямаа шавгаа гээчихсэн эцсэн шинжгүй идэж байна.

	Болохгүй арга олж өөрийгөө торгосондоо баахан гутарч бас л өөр арга эрэв. «Шинэ арга» оллоо. Эцдэггүй улааныг барьж хөтлөөд хонио гэрийн зүг гиллээ. Хэсэгхэн холдсоны дараа улаан ямаагаа унаад ум хумгүй шавхуурдав. Улаан ямаа хэлээ гарган уухилан амьсгаадаж унан тусан давхисаар ижлээ гүйцэж ирнэ.

	— Чи үүнээс хойш хонь дагуулах уу? гэж асуугаад ороолгоход миний өмнөөс уянгалуулан майллаа. Энэ ер нь «байя!» гэсэн дуу лавтай мөн байх гэж бодоод, тавьж ижилтэй нь нийлүүлчхээд хонио залан гэртээ ирэв.

	Хэд хоногийн дараа:

	— Хүүе Дорж оо, гараад ир! хэмээн ах намайг дуудлаа.

	Нэг л аймшигтай дуу болохыг гадарлан, аргагүйн эрхэнд гарвал ах маань улаан ямааны нуруунаас нарийхан хямсаагаар өт түүнгээ:

	— Яах гэж ямаа унаж сойлго алдуулав? хэмээн ширүүн харахад би багшийнхаа өмнө хичээлээ мэдэхгүй байгаа сурагч адил шилээ маажин зогслоо.

	 


МАЛЧНЫ ОХИН

	 

	Ангид чимээгүй байв. Багшийн яриаг сурагчид чих тавин чагнана. Самбарт «Ишиг хургыг хэрхэн арчилж маллах вэ?» гэсэн гарчиг бичсэн нь тодхон харагдана.

	Багш сурагчдаар уншуулж яриулсны дараа нь:

	— Хүүхдүүд ээ! Ишиг, хургаа өглөө эрт шүүдэртэй байхад бэлчээхийн хор юу вэ? гэхэд Оюун гараа өргөж босоод:

	— Гутал нь норчихно шүү дээ гээд суухад сурагчид нирхийтэл инээлдэж «мал хэзээ гуталтай байсан юм бэ?» гэцгээв. «Би! Би хэлье!» гэсээр Наран:

	— Гутал нь биш туруу нь норж муудна. Бас устай ногоо идвэл дотрыг нь хайрдаг юм гэж аав хэлсэн юм гэв.

	Багш Наранг сайшааж, «онц» дүн тавиад суулгав. Тэгээд

	— Хурга, ишгээ цатгаад үдийн халуунд сүүдэр газар хэвтүүлэхийн ач холбогдол юу вэ? гэж асуулаа.

	Туяа гараа өргөнгүүтээ суудлаасаа босож:

	— Халуун наранд хэвтүүлбэл өөх нь хайлчихна шүү дээ гэж хариулахад зарим сурагчид гараа буулгаж, нэг хэсэг нь жиг, жуг гэлцэн байж гараа өргөв. Баатар босож:

	— Ноосыг нь шарлуулахгүйн тулд сүүдэр газар хэвтүүлдэг гэхэд сурагчид гараа буулгаж, Баатарын хэлснийг зөвшөөрөв. Тэгтэл Наран:

	— Чийгтэй газар хэвтүүлээд байвал хурга ишигний үс ноос шарладаг юм. Идээшилж цадсан төлийг сүүдэр газар хэвтүүлбэл халууцахгүй, тавтай амарч чадахаас гадна тэжээлийн шингэц нь сайн байдаг гэж ярихад хүүхдүүд Наранд бас дахин ялагдсанаа хүлээх мэт хүзүүгээ маажицгаав.

	 


МАРГААН

	(Завсарлагаа болов)

	 

	Хүдэр надаас:

	— Базар аа! Чи хонь ямааг ялгадаг уу? гэж гэнэтхэн асуув.

	— Хүүш чи ялгадаггүй гэж санаа юу?

	— За ялгадаг бол сайн. Тэгвэл энэ арван хорголыг ямаа хониныхоор нь ялга! гээд надад атгуулав. Би санаанд оромгүй хүнд даалгавар авсандаа баахан бантаж, тав таваар хоёр хэсэгт хуваагаад буцаан өгөхөд Хүдэр доогтойгоор

	— Ээ чааваас! гээд тас тас хөхөрлөө. Юу болж байгааг сонирхон манай ангийнхан бид хоёрын дэргэд бөөгнөрөв. Насан: 

	— Миний ямааны гэсэн таван хорголыг хониных гээд нөгөө тавыг ямааны хоргол байна гэв. Хүдэр босон харайж, сурагчдын өмнө гараад:

	— Нөхөд өө! Насан Базар хоёр хорголыг нь ялгадаггүй байж махыг нь идэлтгүй шив дээ гэхэд хор шараа барьж ядан «Минийх зөв!» гэж өөрсдийнхийгөө хамгаална. Хүүхдүүд дор бүрдээ ялгах гэж улайж байснаа маргаан болон дэгдлээ. «Наадах чинь ямар хэрэгтэй юм бэ?» гэж Банди уцаарлана

	— Хоргол ярьж байхаар даалгавраа хуулаадахъя. Аль вэ хө, дэвтрээ... хэмээн Дондог хэлнэ. Харин Дорж шуугианыг намдаагаад:

	— Би яг хэлчихье. Хониных ногоон өнгөтэй, ямааных хар өнгөтэй байдаг юм мэдэв үү? гэхэд Төмөр.

	— Худлаа! Адилхан өвс иддэг юм чинь яагаад тийм байх вэ гэж суудал дээрээ займахад Сандаг мэдэмхийрэн,

	— Ямааны хоргол үзүүртэй байдаг гэж чихэнд хадтал хашхирахад

	— Үзүүртэй байдаг бол хатуу үзүүрээрээ гүзээгээ цоолж хорголоо гоожуулна шүү дээ гэж бас нэг нь няцаана.

	— Хүүе ээ! Турсан малын хоргол үзүүртэй байдаг юм гэж Дорж өгүүллээ. Маргаан үүсгэсэн Хүдэр:

	— Хонины хоргол ямааны хорголыг бодвол том, идсэн өвснийхөө өнгийг хадгалдаг. Харин ямааны хоргол хэзээ ч харавтар өнгөтэй байдгаас гадна, хонины хорголоос нягт байдаг нь хивэлт сайн байгаатай холбоотой гэж ярилаа.

	«Бид ердөө ажигладаггүй байсан байна шүү» хэмээн хүүхдүүд хүүрнэхэд Дондог Банди хоёрын чих нь хүртэл улайчихсан харагдав.

	 


ХЯТАНГАР

	 

	— Найз аа, чи хятангар гэж юу байдгийг мэдэх үү гэж дэргэдээ суудаг Дэндэвээс асуухад Тэр:

	— Юу! Хятангар аа? гээд гайхахад

	— Тийм ээ! Хятангар. Энэ нэр миний санаанаас ер гардаггүй юмаа гэхэд

	— Надад ярьж өгөөч! гэж Дэндэв хүсэв.

	— Би ийм нэгэн явдал ярья. Хоёр жилийн өмнө юмсан. Манайхан дөрвөн гэрээр Их тал гэдэг газар хаваржиж байлаа. Би хонь хариулах өдрөө тэсэж ядан хүлээнэ. Юу гэвэл олон хонь хээрийн бэлчээрт ч миний гараас шинэхэн ургасан ногоо иддэг байв. Ялангуяа «Угжны бор» гэдэг халзан хонь надаас огт салахгүй, сүүдэр мэт дагадаг сан. Түүнийг хээрээс олж угжин мал болгосон болохоор бид хоёр бусдаас дотно л доо. Тэгээд ч бусад айлын «ээлжийн өдөр» тэр маань гэдэс дундуурхан ирж гэрийн гадна майлахаар би «базга» өвсөөр хишиг барина.

	Нэгэн өдөр бэлчээрт урьдынхаа адилаар «угжны бороон» баярлуулъя гэж бодоод шинэхэн ургаж байгаа ногооноос шилж сонгон түүж явтал урд өмнө огт үзээгүй гоё ургамал тааралдав. Эргүүлж тойруулж үзвэл бор ногоон өнгөтэй, хөөрхөн буурцагтай хоёр төө урт ногоо байна.

	Би ч олсон ногоогоо «угжны бордоон»өгөх гэж баярлан сарвайхад тэр дуртай нь аргагүй үмхээд авлаа. Удаагүй байтал «угжны бор» минь хэвтээд хөлөө тийчлэн, амьсгаа нь түргэсэн, шүлс нь гоожиж эхэллээ. Тэгснээ босож ижлээ мөргөж хөөв. Бүр сүүлдээ над руу дайрч дээлийн хормойноос хазсанаа дахин номхорч хэвтэх нь тэр.

	Би түүний гэдэс нь өвдчихлөө гэж таамаглан яах учраа олж ядан дэмий л гэдэс гүзээг илж, шүлсийг нь арчивч тус болсонгүй. Өвчин улам даамжирч, хоёр нүднээс нь нулимс цувран «Намайг авраач!» гэх шиг уянгалуулан майлахад би мориндоо ухасхийн мордож ум хумгүй давхисаар гэрийн гаднаа ирэхэд аав тосон:

	— Юу болов, хүү минь? гэж асуулаа.

	— «Угжны бор» минь өвдөж галзуураад сүйд боллоо! гэж амьсгаадан өгүүлэхэд

	— Хорт хятангар их ургаж байна билээ. Түүнийг идсэнээс зайлахгүй. Май! Үүнийг аваачаад цутгаад өгчих гэж архины шилэнд хийсэн тараг өгч намайг мордуулав.

	Миний давхисаар бэлчээрт ирэхэд «Угжны бор» минь намайг хүлээсэн ч юм уу, гэрийнхээ зүг харан тийчилж, тийчилж үхчихсэн байлаа. Хөөрхий амьтныг би хятангар гэдэг хортой ногоогоор ингээд л алчихсан юм даа. Тэр цагаас хойш малдаа «Хорт өвс өгчих вий!» гэж их л болгоомжилдог болсон билээ.

	 


ЛОНХ

	 

	Тэр жилийн зудаар манайх Асгат хүрний өвөрт өвөлжиж байлаа. Өглөө үдэшгүй цас лавсаж хэдхэн хоногийн дараа мал бэлчээрлүүлэхэд хүнд бэрх болов. Ээжийг өрх татаад орж ирмэгц аав орноос өндийж:

	— Өгөр үхэр оготно бүр халуун зунаар нүхээ дулаалж, аргал түлээ цуглуулаад, нэг л өвөл зөгнөөд байсан юм. Бүр ингэх ёстой байж. Хойд хүрнийг бараадуулаагүй болчиг энэ хэдээ барах байсан шүү гээд мод толгойгоо тог тог тогшино. Ээж цай самрангаа,

	— Хүрэн энгэрийн бэлд өвөлжин идэх өвс ч байна, хөөрхий. Харин очтолоо цасанд боогдчих болов уу? гэж ярилаа.

	Аав ээж хоёрын яриаг чагнаж хэвтсэн би, «Шавагтай энгэрт малаа яаж гаргах вэ? Ямар арга байна?» гэж өөрөөсөө асууж бодлоо. Олигтой арга ердөө олдсонгүй. Гадаа хаяанд ямаа майллаа. Ээж надад

	— Миний хүү! Бос «Лонх» чинь хоол нэхэж байна гэв. Хув чихтэй, хөх зүстэй, бичилхэн шүдлэн ямааг би тэгж өхөөрдөн нэрлэдэг байсан юм.

	Би нэхий хөнжлөөсөө ухасхийн сугарч хувцсаа өмсөөд гарав. Илүү гэрээсээ таанын хурууд нэгийг авч «Лонход» өгөхөд ганцхан үмхээд залгив. «Мал маань их өлсөж байна даа» гэж надад бодогдлоо.

	Аав хотонд цас арилгаж, хонь салхины уруу харан зогсжээ. Гэр хот хоёрын хооронд аавын хөлийн гишгэсэн мөр, туулай шиг хол хол хэдхэн дэвхрээд ирсэн «Лонхын» мөрүүд нүдэн дээр дурайна.

	— Хөөе золиг минь! Чих чинь тасарна шүү. Гэртээ түргэн ор! гэж аавын дуу тасхийхэд би гэртээ орж дээлээ шууж бүслээд, хүрз авч аавын дэргэд эр хүн шиг очив.

	Аав их ууртай бололтой, хойш урагш түргэн түргэн алхалж цас малтуурдана. Би ч хүрзээ цасанд шигтгэж ишээр нь түрэн др! рр! гээд гүйж гарлаа.

	— Хөөе золиг минь! Тэнгэр огторгуй задарна, байг гэм! гэж загнаад намайг хөөгөөд оруулчхав.

	Ээж надад хярам аягалж:

	— Миний хүү ундаа уу. Цаадах чинь хотоо янзалчихна. Тэнгэрийн муу арилдаг юм гэв.

	— Ээж ээ, би сая тэнгэр огторгуйг задраачихсан шүү, одоо онгойно гэхэд ээж сандарч.

	— Тэгж ярьж болдоггүй юм гэж намайг аргадаж билээ. Аав цайгаа уугаад:

	— Хураасан өвс ч дуусах нь. Үүл нимгэрч өгөр цас зогсож байна. Цаад хэдий чинь бэлчээе гэлээ.

	— Аав аа, тантай явалцъя гэв.

	Ээж тооно өөдөө хараад:

	— За тэг тэг. Сайн дулаал! гэж зөвшөөрлөө,

	Би бөөн баяр болж, аавтай хонио тууж гарлаа. Энгэр жалгын хунгар цасаар зориглож гарах мал байсангүй. Аав хараал тавин тууна. Би «Лонхоо» дуудлаа. Таанын хурууд горьдсон сэргэр эвэртэй «Лонх» минь майлан миний дэргэд ирлээ.

	Цасны захад хөтөлж аваачаад шилбүүрээрээ хоёр гуядтал «Миний араас!» гэж бусдаа уриалах мэт хэд хэд чанга майлаад жалга руу үсрээд орчхов. Хунгарыг туулж жалгын цаад талд гарав. Бусад нь араас нь дагаж жалгыг гаталж Хүрэн энгэр лүү хошуурлаа.

	— Мөн их чадалтай золиг байна шүү! гэж «Лонхыг» аав магтаж байна.

	Цастай газар бүхнийг «Лонх» гаталж бусдаа дагуулсаар өвсөнд хүрч налайв. Мал цадаж хотлох цаг болов. «Лонх» гүзээндээ нэг хурууд зай үлдээн хонио хошуучлан гэрийн зүг дагууллаа.

	 


МАЛЧ ЖААЛЫН ӨДРИЙН ТЭМДЭГЛЭЛ

	 

	Манай Халздай ишиг ойрдоо нус нь гоожин нэг л базаахгүй царайтай явах боллоо. Ханиад хүрсэн юм байх даа гэж бодоод:

	— Аав аа, кальцекс байна уу? гэхэд тэр нүдээ том болгон харснаа:

	— Яах нь вэ?

	— «Халздай» ханиад хүрчээ... Эм өгье.

	— Яаж байна?

	— Нус нь гоожоод байна.

	— Хонь турж эцэхээрээ тэгдэг юм, хүү минь гэж аав надад хэллээ.

	Би халздайгаа бэлчээрээс авч хоцроод, нэмэгдэл тэжээл өгч 7 хоног тэжээв. Гэтэл нус нуух нь арилан овоо цариглав. Өнөөдрөөс эхлэн ойрын бэлчээрт явууллаа.

	 

	*

	 

	— Хүү минь, ядарч сульдсан хонио нэмнэ! гэж аав надад хэллээ. Би хонио хотлуулангуутаа нус, нуух нь гоожсон хонинуудаас барьж нэмнэж эхэллээ. Гэвч арваадханаас илүү олдсонгүй. Тэгэхээр нь аль тачирхан ноостой хонийг нэмнэж байтал аав надад:

	— Тэвээрэгтэй хонийг нэмнээд яах гэсэн юм бэ гэв.

	— Тэгвэл турж эцсэн хонь алга гэж би хэлэв.

	— Энэ байна гэж аав хэлээд дэргэдээ байсан хөвхөр халзан хонийг барьж нэмнэлээ.

	— Яагаад? гэж ааваас би асуухад

	— Яагаа вэ, гээд ноосыг ярж, арьс ноос хоёрын завсраар шигсэн шороог хуруугаараа малтаж үзүүллээ.

	— Мөн сонин юм аа?! гэж миний хэлэхэд

	— Тийм ээ ядарч доройтсон мал ноосондоо шигсэн шороог сэгсэрч унагаж чаддаггүй юм гэж аав хэллээ. Би эцэж ядарсан хонийг хялбархан олж нэмнэж эхлэв.

	 

	*

	 

	Малгайг зөвхөн хүн өмсдөг гэж бодож явсан минь эндүүрэл байжээ. Цогт гуайнх ингэнийхээ борхон хөөрхөн ботгонд гоё гэгчийн малгай хийж өгчээ. Би ч гэсэн хар нүдэнгийн ихрийн өрөөсөн бор нүдэндээ түүнээс дутахгүй сайхан малгай хийж өгөхөөр шийдээд:

	— Ээж ээ, бор нүдэнд малгай хийгээд өгөөч! гэж хүсэхэд ээж гайхан:

	— Мал хэзээ малгай өмсөж байсан юм бэ? гэв.

	— Цогт ах яах гэж ботгонд малгай хийж өгч байгаа юм бэ? гэж ээжээс асуухад тэр:

	— Эхээс төрж байгаа ботго бусад малын төлийг бодвол зулайгаараа даарах нь илүү, түүнээсээ өвчин эмгэг олох нь элбэг байдаг болохоор Цогт ботгондоо малгай хийсэн байх гэж ярив. «Манайх даанч ингэгүй юм даа» гэж би атаархан бодлоо.

	 

	*

	 

	Дүү маань надад дөхөж ирээд:

	— Ах аа, таны Халздай халууцдаггүй юм уу? Нэмнээг нь авчихвал яасан юм бэ? гэж хэллээ. Би баахан гайхаж

	— Яаж байна? гэхэд 

	— Ойрын хэд хоног баруун хойд энгэрт захалж хэвтдэг боллоо гэж дүүг хариулахад:

	— Тэгээд тэр чинь ганцаараа захалж байна уу? гэж би асуулаа.

	— Хамгийн цаад захад Халздай наахна талд нь Намсрайн хар нүдэн дэргэд нь Дэндэвийн борлог, хойхон нь ховдог цанхир энэ хэдэн хонь ижлээсээ тасарсан байна лээ гэж дүү ярилаа.

	— За тэгж байгаа бол дүү минь хонио хойшоо ойрын бэлчээрийн баруун хэсэгт хариулъя даа гэж миний хэлэхэд:

	— Яаж байгаа нь тэр вэ? Зүүн хэсэгт бэлчээх ёстой! гэж дүү зөрөв. Би:

	— Тэр зүгтээ бэлчээвэл бэлчээ! Харин цасан шуурга болбол хонио эргүүлж ирж чадна биз? гэхэд:

	— Цас орно гэж үү? гэж тэр асуулаа.

	— Тийм ээ, хонь хотноосоо гарч хэвтвэл цас ордог юм байхгүй юү гэж хэлэхэд дүү минь үнэмшиж ядан ааваас бас лавлан асууж билээ.

	 

	*

	 

	Манай Даргай халзан бух ойрын хэд хоногийн хүйтэнд эцэж цуцаад хэвтрээсээ ч босож чадахгүй болов.

	Нэмэгдэл тэжээл өглөө. Тус болсонгүй.

	Би ааваас:

	— Даргай халзан тун хэцүүдэх нь. Яавал тэнхрэх бол? гэж асуухад:

	— Хүү минь, тэр золигийн хоёр том эвэрт нь уут хийгээд өмсүүлчих гэлээ.

	Би цоохор даавуун дээр хөвөн зулж гоё гэгчийн хоёр шовгор уут хийж Даргай халзан бухынхаа эвэрт углаж бөхөллөө.

	Тэр хэд хоногийн дараагаар тэнхэрч, хэвтрээсээ босон, ойр зуур идээшилдэг болов. Миний баярласан гэдэг жигтэйхэн. Аавын дэргэд гүйж очоод:

	— Хар аа, хар аа! Бослоо, бослоо! гэж заахад аав инээмсэглэн:

	— Үхрийн эвэр биеэ хамгаалах эрхтэн боловч, биеийн шимт бодисын нэлээд хэсгээс тэжээл авч ургадаг бөгөөд хүйтний улиралд үхрийн биеийн дулааныг их алдагдуулна. Ийм ч учраас үхрийн эвэрт уут хийж хүйтнээс хамгаалдаг юм шүү дээ гэж тайлбарлав.

	 


ГУВШАА ЦАНХИР

	 

	Хонь саах үеэр манай хотонд «Гувшаа цанхирын аюул» гэсэн хараал зүхлийн үг олонтоо сонсогдож авгайчууд шуугьдаг байлаа. Энэ дуунаар би гэрээс үсрэн гарч, хайртай хургаа газар гуядуулдгийн даваан дээр тэдний гараас салган аваад хонь сааж дуустал дэргэдээ харж хандана.

	Үдийн сааль дуусаж, шуугиан намдаад их багагүй гэртээ орцгооход Гувшаа цанхир бид хоёр олон хонины дунд дураар аашилна. Аль номхноос нь би барьж аваад хүзүүдэн хургаа хөхүүлнэ. Хоёр гуравхан хонь хөхөөд хурганы минь жижигхэн ходоод тошийтлоо цаддаг байв. Хурганы минь хамгийн жаргалтай мөч, миний хишгийн өдөр юм. Хонины захад надтай хамт явж, хэзээ өлссөн цагтаа Цанхир минь хонины дунд орно. Харин өөр үед гэрийн ойролцоо тоглож наадаж өнжинө.

	Би түүний толгойг илж «Хөөрхий нялх амьтан. Эхтэй сэн бол хаанаас ингэж хараалгаж байх билээ. Хоттой олныхоо дэмжлэгээр чи хонь болно доо» гэж өхөөрдөн өгүүлэхэд надад эрхлэн майлаад гар үнэртэв. Шинэхэн таана тасдаж өгөхөд хоёрхныг сугалж зажлаад моодгор сүүлээ сөхөж, чүдэнзний толгой шиг хэдэн хөөрхөн хоргол унагалаа.

	Би яг л шалгалтаараа онц үнэлэлт авсан сурагч адил баярлаж хургаа тэврэн дэвхцэв.

	— Миний хүү! Хургатайгаа дараа нь барилд. Ээдэм чинь хөрөх нь! гэж гэрээс ээж дуудлаа.

	— Үгүй, Ээж ээ. Хурга минь хоргол гаргасан шүү! гэж алгаа тэнийлгэн баярласнаа хэлэхэд, ээж бас баярлаж байгаа бололтой.

	— Өвстэй залгасан хойно алзахгүй. Удахгүй эр хонь болно гэж хэллээ.

	 


ЦАГААН СҮҮЛТ

	 

	Батын сэжлээ хөх ямаа өнөө хавар ихэр ишиг гаргасан юм. Хар зүстэй, нэгний нь сүүлний үзүүр цагаан, түүнийг эс тооцвол, хэн ч тэр хоёрыг ялгах аргагүй адилхан.

	Нэг өдөр Бат бийр будаг барьсаар гэрээсээ гарч ирээд:

	— Хүүе, Жаргал аа, нааш ир! Чамд сонин юм хэлье гэж намайг дуудлаа. Би дэргэд нь гүйж очоод:

	— Юу зурах нь вэ?

	— Юм зурахгүй хө. Хоёулаа туршлага хийе, за юу? гэлээ.

	Туршлага аа?!

	— Ямаа ишгээ таньдаг юм уу, үгүй юм уу? Түүн дээр... гээд хөгжилтэйгөөр инээлээ.

	— Тэгье! гэж би дуртай зөвшөөрөв. Бат ус авчирч бийрээрээ хар будгийг дэвтээж: 

	— Аль вэ хө, цагаан сүүлтийг бариад ир! гэв.

	Би гэрийн сүүдэрт хэвтэж байгаа цагаан сүүлт рүү гэтэн мярааж ганцхан үсрэлтээр шийрдэж авлаа. Бат ч тэрхэн зуур гүйж ирээд хар будгаараа цагаан сүүлийг будчихаад тас тас хөхөрч:

	— Ёстой туршлагаа гэж, энэ дээ гэж надад хэлэв.

	— Үгүй тэгээд, энэ чинь ямар хэрэгтэй юм бэ? гэж миний асуухад:

	— Хэрэгтэй хө! Эх нь ишгээ танихгүй бол сэжилнэ гэв.

	Хонь хотоллоо. Сорилт эхэллээ. Бат бид хоёр, ихэр ишгээ эхэд нь ойртуулж тавихад тэд эхийнхээ зүг уралдан хүрч очоод баруун зүүн талаар нь шургав.

	Эх нь цагаан сүүлтийг үнэрлэснээ ухасхийн эргэж, хөөрхий цагаан сүүлтийг эврээрээ өлгөөд шидчихэв. Батын царай барайн, нүд нь дүрлийн томорч, цагаан сүүлтийн дэргэд гүйн очоод тэвэрч авлаа.

	Олон зуун хонь үргэсхийн сортгонож «Бат минь, чиний буруу» гэсэн шиг өөдөөс нь мэлтийн харцгаав. Би сүүлний нь хар будгийг арилгаж байтал Бат:

	— Тэнэг амьтан юмаа! Ишгээ таньдаггүй шүү гэлээ.

	— Аргагүй! Энэ будгийн үнэр мал шиг цэвэрч амьтанд ямар олигтой байх вэ гэж ярихад:

	— Арай ч бүдүүлэг туршлага хийжээ гэж гэмшингүй хэлээд цагаан сүүлтийнхээ хөлийг даавуугаар боолоо.

	«Ямаа ишгээ будаж гоёлуулах дургүй юм байна шүү» гэж бид ярилцав.

	 


ААВЫН ЦАГААН МОРЬ

	 

	Манайд нэгэн цагаан морь бий. Би хонинд явахдаа унана. Харин аав тарваганд унадаг юм. Миний хэчнээн гуядавч тэр бөг бөг шогшихоос илүү явдаггүй юм. Гэтэл аав түүнийг айл саахалтын тарвагачдад магтаж ярина. Би цагаан морио жороолуулах гэж дугтчиж хэчнээн давирч ташуурдлаа ч огт жороолдоггүй байв. Тэгэхээр нь учрыг олох гэж:

	— Аав аа, манай цагаан морь намайг унахаар ердөө жороолохгүй юм байна шүү дээ гэж мэдүүлэхэд

	— Жирийн үед тэр чинь жороолохгүй, хүү минь. Одоо тарваганы оройн гаралт болох гэж байна. Аавтайгаа сундалдаад яв. Хэзээ яаж жороолдгийг үз! гэв.

	Би тэсгэлгүй баярлав. Аавын араар сууж хэзээ яаж жороолохыг тэсэж ядан хүлээж явлаа. Гэтэл тарваганы дошинд ойртож ирэнгүүт шогшиж байснаа, бөмбөтөл тэшин жороолж эхэллээ. Аав жолоо цулбуураа урд бүүрэгтээ бөхлөөд зөвхөн даллуураар эвлэгхэн даллаж байв. Жороо цагаан морь маань тарваганд ойртох тутам хоёр тийш ээлжлэн жишүүхэн хатирахад тал талд тарвага «Хого, хого!» хошхирч байснаа улам ч уурлаж байгаа бололтой, хоёр нүхний хооронд гүйж, дахин хойд хоёр хөл дээрээ босож хошхирно.

	Морь гэнэт зогсоход аавын буу морин дээрээс тасхийнэ. Морь ч буудуулсан тарваганы нүх рүү яах ийхийн завгүй ухасхийн давхилаа. Цагаан морины нууц ч илэрлээ.

	 


ХУРГАЧИН

	 

	Би мал маллаж үзээгүй л дээ. Зуныхаа амралтыг ахындаа очиж өнгөрүүлэх болсонд тун ч баяртай байв. Нэг өдөр хурга ишгээ туусаар Нүхэн шарын эхэнд гарав.

	Давчуу гуу, жалга, хадан цохиотой тун ч аймшигтай газар мэт санагдана. Хэдэн ишиг нэг нэгнээ хөөн, хад дамжин үсрэх нь манай ангийн уртын харайлтын аварга Батаас төдий л дутахгүй мэт байлаа. Тэднийг өндрөөс буулгаж намд оруулах гэж мацсаар байтал хамаг бие хөлрөн бүр ядарч орхив. Арай гэж хурга ишгээ бөөгнүүлж нэгэн мухар хонгилд хашаад, аман талд нь амрахаар суутал морин төвөргөөн сонсогдож, ах давхин ирээд:

	Дүү минь, малыг ингэж хариулдаг юм уу? Түргэхэн наанаасаа гаргаж идүүл! гэж зандрангуй хэлчхээд адуундаа явж өгөв.

	«Нээрээ л эвгүй хэрэг тарилаа шүү» гэж бодон, хонгилоос ишиг хургаа исгэрсээр хөөн гаргахад, хөөрхий тэд өвс рүү хошуугаа уралдуулан шунгав. «Мал аа гэж хачин юм даа. Өглөөнөөс хойш идчихээд одоо хүртэл цаддаггүй, мөн мундаг том ходоодтой юм аа даа. Тэгээд тоо бодохоос их ялгаатай байна шүү» гэж өөрийн бодож явснаа эргэж санасаар гэртээ иртэл айлын дүүдэй гэрээсээ гарч ирээд «Еэ еэ, бөө бөө! Ишиг хургаа хашдаг жаал аа!» гээд л дооглож хашхирахад миний уур хүрч нүднээс нулимс бөмбөрөв. Ах миний толгойг илж:

	— Аргагүй, аргагүй. Миний дүү урьд өмнө мал хариулж явсан юм биш. Хойтон зун ахындаа ирэхдээ л сурчихна шүү дээ. Маргааш дүүгээ буцаая. Аав нь хэлүүлжээ. Очиж хичээлийнхээ бэлтгэлийг хий! гэж хэлэв. "Ирэх жил айлын дүүдэйгээс дээр малчин болно" гэж миний өөртөө хэлснийг ах, эгч, дүүдэй нарын хэн нь ч дуулаагүй билээ.

	 


"МӨРГӨӨ"-ГИЙН ЯВДАЛ

	 

	Даргай цагаан хоёр хөөрхөн ишиг гаргалаа. Эхийн элбэг цагаан сүүний ачаар хөл дээрээ тэнцэж бие нь өсөн торнив. Нэгийг нь «мөргөө» нөгөөг нь «гөлгөө» гэж нэрлэсэн юм. Мөргөө соёо шиг хоёр бяцхан эвэртэй. Гөлгөө эвэргүй яг гөлөг шиг амьтан байлаа. «Нэг эхийн төл байтал хоорондоо ямар ч төсөөгүй юм даа» гэж хүмүүс ярилцана.

	Мөргөөгийн талаар ажиглагдсанаа товч бичье.

	 

	*

	 

	Бэлчээрт хониныхоо захад ном уншиж суулаа. Надаас холгүй Даргай цагаан өвс идэж зогстол Мөргөө Гөлгөө хоёр, хоёр талаас нь гүйж ирээд өмчийнхөө хөх рүү хошуу сунгалаа. Хэсэгхэн хөхөж байснаа Мөргөө цадахгүй ч байгаа юм уу, хөхөө харамласан ч юм уу, шөвгөн үзүүртэй эврээрээ Гөлгөөг ёвроод авлаа. Балмагдсан Гөлгөө өвдөхийн эрхэнд хөхөө орхиод ухарч гарав. Мөргөө Гөлгөөгийн үлдээснийг шавхахаар яаран хөхийг нь үмхэж автал эх нь Гөлгөөгийн өмчийг өгсөнгүй хавьчиж гүйлээ. Мөргөө Гөлгөөг мөргөж нэлээд холдуулчхаад эргэж эхийнхээ дэргэд ирэнгүүт доогуур нь шурдхийн орлоо. Харсаар байтал Гөлгөөгийн хөхийг үмхэж авлаа.

	Эх нь хөхөө татаж авахын хооронд Мөргөө гурван удаа залгилж амжлаа. Даргай цагаан биеэ зайлаад эргэж мөргөх гэж цоройсноо алаг үрээ өрөвдсөн бололтой эврийнхээ үзүүрийг зөөлхөн хүргэхэд Мөргөө эхийнхээ өмнөөс байдаг чадлаараа мөргөв. Мөргөөний эвэр өвдсөн ч юм уу, нэг майлаад, ууртаа Гөлгөөг элдэж гарав. Зугтсан Гөлгөө эхийнхээ дэргэд ирэхэд Мөргөө буцан харайлгав.

	Мөргөөгийн айлгадаг ишиг, хурганы тоо өдөр тутам олширсоор байлаа. Тэр жирийн үед ч толгойгоо өргөж, эврээ сэрэлзүүлэн явах боллоо. Өөртөө ойртож ирсэн болгоны бөөр, нуруу, хавирга сүвээ рүү бархиртал нь мөргөнө.

	Нэгэн өдөр би хурга ишгээ хариулж явтал ер бусын сонин явдал тохиолдлоо. Доржийн хув хар ишгийг Мөргөө гүйж очоод мөргөөд автал Гөлгөө дэргэдээс нь ухасхийж Мөргөөг мөргөөд унагачихлаа. Мөргөө эргээд Гөлгөөг мөргөхөөр цоройход хув хар араас нь мөргөөд унагачхав. Унаж үзээгүй Мөргөө уур хүрсний эрхээр хув харыг хөөж гүйцэн, хойд хоёр хөлийг өлгөж унагасан боловч өөрөө цаад талд нь савж ойчоод аягүй чанга майлав.

	Түүний баруун эвэр нь чулуунд таарч хугарчээ.

	 

	*

	 

	Мөргөө өрөөсөн эвэр хугархай ч гэсэн хурга ишигнийхээ дунд багачуудын ярьдгаар «Атаман» нь байлаа. Мөргөө үе насныхантайгаа тоож мөргөлдөхөө байж, цааш илүү харж ах нартайгаа шөргөөлцөх болов.

	Саалийн дараа хонь налайтал хэвтэж байв. Мөргөө толгой сэжлэн тэдний дундуур явж байгаад нэгэн мухар хар толгойт төлгийг эврээрээ чичиж босгоод, мөргөлдөхөөр завдан, дээр цоройж цоройж хамаг хүчээ шавхан харвав.

	Хотонд шуугиан дэгдэж хүүхдүүд цугларав. Мөргөө хачин эвгүй дуугаран сүүлний нь үзүүр модгонож байлаа. Тэр төлгийг мөргөх гэж дайртал хий мөргөөд дэргэд нь хэвтэж байсан хар ухнын эвэр рүү тулгажээ.

	Тийм том эвэртэй учирсан хойно яаж юм үлдэх вэ! Үлдсэн ганц шовгор нь унгиараа булгарчээ. Би яаравчлан шарханд нь эм хийж эврийг хэвд нь оруулж, даавуугаар боох зуур «Ийм аюул багачуудын дунд л бүү байгаасай» гэж өөрийн эрхгүй бодлоо.

	 


ХУРДАН ХАЛИУН

	 

	Насан түрдэг тэрэг чирэн уухилан амьсгаадсаар Доржийн гэрийн гадаа ирж хашааны завсраар:

	— Хүүе, Бат аа, түргэн гараад ир! гэж хашхирав.

	Хичээлээс ирээд хувцсаа ч сольж амжаагүй Бат гэрээсээ годхийн гарч ирэв. Хоёр хүү тэрэгний хоёр гараас барьж Харзатын гол руу яаран гарлаа.

	— Ээ, түргэлэхгүй бол хөөрхий тэр амьтан хэцүүдэж байгаа байх шүү! гэж Насан хэлээд бүх хүчээ шавхан тэрэгний хоёр дугуйг дов сондуул дээгүүр тар, няр хийлгэн цовхчуулан түрнэ.

	— Чи бид хоёр түүнийг энэ муу тэргэн дээрээ гаргаж чадах юм болов уу даа? гэж Батын хэлэхэд

	— Амьд хүн аргатай байдаг. Хоёул заавал дөнгөнө.

	— Аав ээж чинь загнахгүй байгаа?

	— Яалаа гэж, огт загнахгүй. Аав жижигхэн амбаартаа тэжээ! гэсэн юм чинь гэж ярилцаж явтал зорьсон газраа ирцгээв.

	— Ээ эвий минь. Энэ байж байна. Харж байна уу? гэж Насан хашхираад гүйлээ. Сэрийж сарайсан амьтнаас Бат айж:

	— Найз нь очиж чадахгүй нь, айгаад байна гэлээ.

	Насан нөгөө цүдгэр амьтны дэргэд очиж, хөөрхөн гэгчийн соотон чихтэй унагыг өргөж босгоод Батад

	— Тэргээ аваад хүрээд ир л дээ! гэж дуудахад

	— Наадах чинь босож ирээд тангарчих юм биш биз дээ?

	— Ямар хулчгар эр вэ. Үхсэн юм яаж босож ирдэг юм бэ. Бүр гэдэс нь дүүрсэн байхыг харахгүй байна уу? гэхэд Бат үнэмшиж ядан, ойртон ойртсоор хажууд нь ирлээ. Насан Бат хоёр халиун унагаа дамжилдаж тэргэн дээр ачаад буцаж явцгаав.

	— Насаан! Эх нь яагаад үхчихсэн бэ? гэж Батын асуухад Насан:

	— Өнгөрсөн хаврын зудаар их турж л дээ. Тэгээд унагалсныхаа дараа үхсэн байхад нь, аав тааралдаж

	«Миний хүү унагыг нь мал болго!» гэж надад хэлсэн юм л даа. Золтой амьд байж шүү гэв. Бат:

	— Нэгдэл чамайг унага авлаа гэдгийг мэдвэл яана. Түүгээр ч барахгүй «нэгдлийн унага хулгайлсан» гэвэл яана. Бүр баларна байх. Энд нь орхичих уу? гэж Батын эргэлзэхэд

	— Тэгвэл энэ хөөрхөн унага үхнэ шүү дээ. Харин тэжээгээд том болгочихвол чи бид хоёр, морьтой болно гэж ярилцсаар гэрийн гаднаа ирлээ.

	Насан хичээлээс ирэнгүүтээ сүү дөнгөж амь оруулах төдий халаагаад угжныхаа шилэнд хийж амбаарт орно. Халиун унага Насанг үзэн ам хамраа хөдөлгөн угтана. Насангийн өгсөн шилтэй сүүг хэдхэн сороод дуусгадаг байлаа. Насангийн аавын хөдөөгөөс олж ирсэн сүүний ихэнх нь халиун унаганд ноогдоно. Насангийн ээж нэг өдөр уурлаж:

	— Энэ муугаас болоод сүү ч тэсэхгүй юм. Уудамд нь гарга! Мал болбол тэр л биз гэж загнахад аав нь:

	— Яах вэ, яах вэ. Өнчин амьтныг өргөж тэтгэж байг. Чи сүүгээр хангаж байгаа юм биш. Би олж байгаа юм байна, болох байлгүй гэж унага Насан хоёрыг баярлуулав.

	— Өдөр хоног өнгөрсөөр унага өвсөнд орж, цайны сүүгээр угжуулахаа болив. Унагандаа өвс өгөхөөр Насан шуудай авч „фондын хашаа” руу явлаа.

	Насан замдаа Батыг дайрч аваад, өвс хэрхэн олох тухай хүүрнэлдсээр цааш явж, дүнхийтэл хураасан хашаатай өвсөнд дөхөж ирлээ.

	Бат аа яах вэ? Эзнээс нь гуйх уу, энэ хашааг давах уу? гэж Насанг хэлэхэд Бат:

	— Найз нь айж байна. Чи давж ороод өвснөөс шуудайлаад нааш нь давуулаад шидчих! Би аваад гүйчихье гэж хариуллаа.

	Насан ганцхан үсэрч хашаа даваад, өвснөөс савлаж эхэллээ.

	— Хөөе яаж байгаа хүүхэд вэ? Наашаа хүрээд ир! гэсэн баргил бүдүүн дуу хашааны баруун урд өнцгөөс сонсогдоход Бат үсэрч хашааны булан тойрлоо.

	Насанг зайлж амжаагүй байтал ширвээ хар сахалтай, улаан цоохор хамартай бандгар өвгөн хэдийн дэргэд нь ирээд хөмсгөө атиралдуулан:

	— Улсын хөрөнгийг хулгай хийнэ гэнээ хө! Чамайг даа! гэж ууртайгаар өгүүлэхэд Насан:

	— Ах аа, би дахиад хулгай хийхгүй, уучилна уу! гэж уйлагнан хэлээд шуудайнд хийсэн өвсийг гаргаж сарвайлаа. „Улаан хамарт” инээмсэглээд:

	— За дамшиг минь түргэн зайл! Дахиад хулгай хийв ээ! гээд Насанг хашааны хаалгаар гаргалаа.

	Насан үнэмшиж ядан эргэж харсаар булан тойроод гүйж одлоо.

	— Хүүе, нааш ир! гэж хашхирахад бүх бие нь арзасхийж эргэж харвал, Бат хөхөрч:

	— Үгүй мөн балрав аа! Чи зугтахгүй яасан юм бэ? гэв.

	— Зугтаж чадсангүй. Ёстой сайн хүн байна шүү. „Дахиад хулгай хийж болохгүй!” гээд энэ өвсийг өглөө гэснээ 

	— Халиун унага минь, үүнийг идэж, дуустал шинэ ногоо хаа сайгүй ургана гэж шивнээд баяртай алхлав.

	 

	*

	 

	Онгоцны толгой дээр морьтой хүмүүс багшран Сүхийн хоолойн зүг олон мянган нүд ширтэнэ. Настайчууд дурандаж “Хэний даага түрүүлэх бол?!” гэж өвөр хоорондоо маргалдана.

	— Цагаанбаатарын хээр даага ч уяа нь сайн тохирсон доо гэж Дорлиг хөгшнийг хэлэхэд,

	— Дондогийн цавьдарт арай ч хүрэхгүй байх аа. Өнгө нь арай өөрдөг өө гэж Балдан хэлнэ.

	— Шаргаас ирсэн борлог тун ч шандаслаг даага байна. Унасан хүүхэдтэйгээ өнгө жавхаа нь хүртэл хосолсон байдаг шүү гэж Хаймчигийн хэлэхэд

	— Тэр ч үгүй байх аа, залуу минь! гэж хөгшид егөөднө. Гэнэт

	— Тэр, тэр! Гараад ирлээ! Хараач! гэж хүүхдүүдийн шуугилдахад хашир уяачид өөрсдийнхөө тааврыг шалгахаар дурангаа тавьцгааж:

	— Борлог даага, ардаас нь халиун даага тун ойрхон явж байна гэцгээв. Хаймчиг дөрөө чангалан өндийгөөд:

	— Тэгнээ тэр! Бүр одтой байсан юм гэж жуумалзав. Дорхноо байр өөрчлөгдөж халиун даага урд нь орж тоос нь гозойв.

	— Үгүй энэ чинь хэний даага байдаг билээ. Ёстой шөрмөслөг хөлөг байна даа гэж уяачид гайхацгаалаа. Гэтэл халиун даага хол тасран цулбуур өргүүлэв.

	Чухам хэний даага түрүүлснийг тааж эс мэдсэн наадамчид бариа дээр цугларах нь тэр. Тэгсэн чинь Сүрэнгийн халиун даага гэж амнаас ам дамжлаа. Сүрэнд хэзээ даага байсан юм бэ? гэж зарим хэсэг нь бас маргалдаж байна. «Дааганы эзэн Сүрэн биш, унасан хүү Насан нь юм шүү!» гэж нөгөө хэсэг нь батлан өгүүлцгээнэ.

	Үнэхээр дааганыхаа хөлсийг хусангаа хошуун дээр нь шовхийтэл үнсэж байсан Насанг харсан хүн тоолшгүй олон байлаа.

	 


ХОНГОР ДААГА

	 

	Аав миний баруун гарын шууг давстай хар цайгаар шавшин, цагаан даавуугаар боож өгөөд:

	— Миний хүү даруулга татаад мордсон бол арай ч гэнэдэхгүй байсан юм. Энэ хонгор даага бүр бэрх мал байгаа юм. Гарыг чинь эдгэрэхээр аав нь нэг мордож өгье гэв.

	— Аав аа, Бат ер нь ойчдоггүй юм билээ. Мөн мундаг аа. Тэгэхэд би дөнгөж хоёрыг сургахдаа таван удаа уначихсан шүү гэж миний хэлэхэд, Аав

	— Миний хүү сурна. Ганцхан тэнцвэрээ л алдаад байна. Чамд зориг байгаа хойно заавал сурна гэж хэлээд толгойг минь илэв. Би:

	„Бат, нэгдлийн адуучны хүү. Би бас л адил адуучны хүү. Зөвхөн нэг сарын дотор Бат дөрвөн даага сургачхаад байхад би хоёрыг сургаад, гурав дахид нь дөнгүүлчхээд байдаг ёстой л ичгэвтэр юм болох нь ээ. Гар түргэн эдгээсэй. Чам дээрээс дахиад үсэрчихгүй юм хуна даа. Эмнэг сургалтын сургуулийн аварга шалгаруулна гэж багш бидэнд хэлээд, надад юу гэж захилаа. Аа тийм суръя гэсэн сонирхол зориг тэвчээр байвал заавал хүсэл чинь биелнэ гэл үү” гэж өөртөө шивнэв.

	 

	*

	 

	Гар маань бага боловч эдгэрч, номхон мориор адуугаа эргүүлэхтэйгээ болов. Нэгэн өдөр бэлчээрт Баттайгаа уулзахад:

	— Ха, ха, ха! Чамайг бодвол би гэдэг чинь эр хүн байхгүй юу? Аварга болох дөхөж байгаа. Тэгэхлээр би эмнэг сургалтын спортын мастер Бадарч л гэсэн үг гэж хэлээд миний мөрөн дээр алгадна.

	— Тийм нь ч тийм. Найз аа, яавал эмнэг сайн сургагч болдог юм бэ? гэж би асуулаа.

	— Аан! гээд ангайж бай, Хүдэр ээ! Айхыг мэддэггүй, зоригтой хүн л сурдаг юм гэж аав хэлдэг. Энэ үнэн шүү хэмээн батлахад:

	— Еэ чи худал ярьж байна. Ноднин адуугаа хурааж явахдаа Гончигийн хүрэн азарганаас үнхэлцгээ хагартал айгаад зугтаж байснаа санахгүй байна уу? гэж миний хэлэхэд.

	— Тэр азарга даага хоёр чинь тэмээ ямаа хоёр шиг зөрөөтэй мал шүү дээ гэж хэлчхээд давхичихлаа.

	— Яалаа ч гэсэн айсан шүү дээ гэж би хэлсэн боловч тэр дуулсангүй бололтой. Бадарчийн туршлагаас асуухаа мартчихсанаа санаж, Батын хойноос, хашхирсан боловч тэр мөн л дуулсангүй.

	 

	*

	 

	Гар бүрэн эдгэрч зуныхаа даалгаврын ажилд дахин оров. Намайг адуу хурааж ирэхэд аав, уургач хүрнээрээ ганцхан ухасхийж хонгор даагыг уургалаад:

	— Би эхлээд мордъё гэж надад хэллээ.

	— Аав аа, би мордъё. Дахин ойчихгүй шүү! гэж миний хариулахад

	— Миний хүү хоёр чих нь хааш хөдлөх нь вэ гэдгийг нүдээ анилгүй харж, биеийн тэнцүүрээ тэр чигээр нь олдог юм шүү гэж хэлээд хонгор дааганы хоёр чихийг нүдний нь нулимсыг дустал атгахад, тэр чухам юу болж байгааг үл анзаарах мэт газар шагайн гөлийж зогслоо. Намайг мордонгуут хонгор даага дороо эргэлдэн бултаж бухлаа. Би аавын захиснаар ажиглаж байв. Гэтэл хэрэг биш болж, толгойгоо урд хоёр хөлийнхөө дунд нуучхаад бухдаг байна. Одоо л унах нь гэж бодогдонгуут зүүн гараараа жолоогоо чангалж, баруун гараараа буруу талын хаа руу нь цохиж давиртал толгойгоо дахин ил гаргаж миний сэтгэлийг амраав.

	Хонгор даага хэсэгхэн зуур ширүүн булгисны дараа «Энэ нөхөр унахгүй нь!» гэж бодсон юм шиг шогшиж эхлэв. Би ялжээ. Гэрийн гадаа ирлээ.

	— Миний хүү сайн тогтлоо! гэж аав өгүүлээд дээрээс нь «ухаан хэрэгтэй» гэж нэмж хэллээ. Би ч унахгүй арга олж мэдсэндээ хэчнээн их баярласныг яана.

	 

	*

	 

	Сумын клуб рүү хүмүүс цувна. Тэнд их л хөл хөдөлгөөнтэй ажээ. Клубийн хаалганы дээд талд «Сумын хөдөлмөрийн аваргуудад баяр хүргэе!» гэсэн өгүүлбэрийг улаан даавуу дээр цэвэрхэн гэгч бичсэн харагдана. Нэгдлийн дарга Бизьяа хөдөлмөрийн аваргуудын зөвлөгөөнийг нээж үг хэлэв. Бидний танил Хүдэр аавынхаа дэргэд суучхаад мөн л баяр хүргэж байв. Түүний ард 10 даага сургасан Цэцэгээ ч сууж байна. Зөвлөгөөн дээр аваргууд туршлагаа ярьцгааж байв. Хурлын удирдагч суудлаасаа өндийж:

	— Одоо 8 жилийн дунд сургуулийн эмнэг сургалтын хөдөлмөрийн аварга Хүдэр үг хэлнэ гэхэд хүмүүсийн харц над дээр тусав.

	— Би зуныхаа амралтаар 22 даага сургаж эдэлгээнд орууллаа. Надад яриад байх аавын туршлага шиг том зүйл алга. Эмнэг дээрээс унахгүй байх юмсан гэж өдөр шөнөгүй боддог байлаа. Олон дахин унаж байж эмнэг сургагч боллоо. Заримдаа ойчиход тэнгэр ногоорч, газар шарлаж үзэгддэг байсан юм, Гэвч зориг тэвчээр, уйгагүй оролдлого гаргаж, анд нөхөд, аавынхаа зөвлөгөөнийг авч ажилласны учир хүсэл минь биелж байна,

	Би 8 дугаар ангиа төгсөөд малчин болох хүсэлтэй. Энэ зорилгод хүрэхэд өнөө жилийн эмнэг сургалтын аварга болсон минь эцсийн эцэст тус болох болов уу гэж найдаж байна хэмээн хэлэхэд хүмүүс алга нижигнүүлэн ташицгаав. Аав минь ч толгойгоо дохин инээмсэглэж харагдав.

	 


ДУУЧИН ЭМЭЭ

	 

	Би зуныхаа амралтаар өвөө эмээ хоёрынхоо дэргэд байхаар хөдөө гарлаа. Урьд өмнө ингэж явж үзээгүй над хэчнээн сонин байсныг хэлж барахын аргагүй.

	Үзэж сонссон зүйлээсээ онцолж, гайхамшигт нэгэн дууны тухай сонирхуулъя.

	Өглөөнийхөө цайг ууж суутал эмээ ээж хотон дотроо суучхаад цангинам сайхан хоолойгоор дуулахыг сонсоод гэрээс гарч чагнав. Энэ дууг урьд өмнө дуулаа ч үгүй явсан тул хачин сонин санагдав. Энэ тэр гэсэн олон үг байсангүй. Ганцхан “Тойг” гэсэн үгийг л дахин давтаад байсан мөртөө, ая нь гайхалтай уянгалаг сайхан аж! Эмээгийн дэргэд очвол “Бор нүдэнг” саангаа нөгөөх дуугаа дуулсаар л байлаа. Би дууг нь дуусахыг хүлээж хэсэг суусан боловч төгсгөх янзгүй болохоор

	— Эмээ, энэ дуугаа надад зааж өгөөч гэхэд, сая дуугаа тасалж:

	— Миний хүүгийн дуулаад баймаар сонин дуу энэ биш. Эмээ нь өөр дуу чамд зааж өгье гэлээ.

	— Энэ чинь ямар нэртэй дуу вэ?

	— Хургаа голсон хонинд «дуулдаг» юм гэж эмээ хариулаад, дуугаа дуулж эхлэв.

	«Бор нүдэн» хургаа хөхүүлэхгүй тонгочсоор байна. Би:

	— Эмээ, хургаа яагаад голдог юм? гэж шалгаахад

	— Авир муутай ... зан нь хувирахаараа ... гэж товч хариулчхаад л дуулж эхэллээ. Эмээ нөгөөх дуусдаггүй дуугаа дуулсаар л байв. Хотон дахь бүх мал, дээр би нэмэгдээд үзэгчид болон чагнаж байв.

	Бүх хонь ямаанууд, ээжийн дуунд уяраад аман дахь өвсөө ч хивэхээ мартчихсан, над руу "Чи яагаад эмээдээ баяр хүргэдэггүй юм бэ?" гэсэн мэт харж байх шиг санагдахад, би эргэж ээж рүү харлаа,

	Ээж дуугаа дуулсаар л байлаа. Харин «Бор нүдэн» тонгочиж, муу загнахаа байчихсан, халздай хургаа хөхүүлж байлаа. Ээж дуулахаа болиод:

	— Харав уу? одоо л нэг юм хургаа авлаа гэж хэлэв.

	«Бор нүдэн» хонь хургандаа ээж минь намайг хайрладаг шиг л эелдэг тайван харагдав. Энэ нь эмээгийн «дууны хүч» байлаа.

	Эмээ ээж минь малыг уяраах чадалтай дуучин байсныг ийнхүү тэр зун мэдэж авсан билээ.

	 


ААВ ЧИНЬ ААШИЛСАН УУ

	 

	Цогоо алиа шог яриатай, ангидаа хамгийн бага хэр нь хүүхдүүдтэй барилдаж махир дэгээгээр заавал хаяна. Сурагчид нэгдлийн Цогоо гэж дуудах дуртай. Цогоо энэ үгийг сонсохдоо хоёр нүд нь сэргэж, баяртай инээмсэглэнэ. Ааваа санадаг юм байх даа гэж надад бодогддог байлаа. Сургуулийн дотуур байрын нэг тасалгаанд Цогоо бид хоёрын ор бараг хажуугаараа нийлэн шахам ойр байдаг.

	Тэр нэг өдөр орон доогуурх улаан хайрцгаасаа хурган дотортой хөх дээл гаргаж, зоонд орсон харлаг арьсыг хэд илснээ царай нь барайж нүднээс нь нулимс гүйлгэнэж харагдав. Өчигдөр энэ дээлтэйгээ надтай барилдаж байсан нь санагдаж:

	— Цогоо, дээл чинь урагдсан байна уу? гэхэд

	— Үгүй! гээд дээлээ буцааж далд хийхийг завдлаа. Тэгээд Цогоо:

	— Зүгээр, найзууд минь! гээд бидэнд ингэж ярьж эхэллээ.

	... Гурван жилийн өмнө манай нутагт зуд болж газар сайгүй цас даран малчдад хүнд бэрхшээл тохиолдсон юм. Миний ээж, аав хоёр нэгдлийн төллөх гурван зуун хонь хариуцан авч их л зутарч байгааг сонсоод "Алтай" нэгдлийнхээ тэр олон сүргийг зудаас хамгаалж, эцэг эхийнхээ ажилд тусалж, цөөн хоногоор мал хариулахаар багшаасаа чөлөө хүсэхэд гэрийн газраар хичээлээ нөхөж авахыг зөвлөөд миний хүсэлтийг зөвшөөрлөө. Мал маллах хэцүү мөртөө мөн ч сайхан шүү.

	 

	*

	 

	Манайд "Манхдай" гэдэг хонь бий. Манхдайгаа уг нь би сүүгээр угжиж мал болгосон болохоор тэр надад тун хайртай. Би ч түүндээ бусдаас дотно. Манхдай бэлчээрт миний дэргэдээс төдий л холдохгүй, би цасны дороос өвс малтаж өгдөг байснаас тэр биз ээ. Манхдай халзан төлөгнөөсөө эхэлж гурав хургалахдаа 6 хурга гаргаж намайг аав ээжийг, нэгдлийг баярлуулсан юм. Харин миний хонь хариулах тэр нэгэн өдөр дөрөв дэх удаагаа хургалахдаа хөөрхөн харлаг хургаар миний хурганы уутыг мялаалаа, гэж яриад түр зогсосхийхэд байрын ахлагч Дорлиг:

	— Тэгээд Манхдай халзан чинь ихэр гаргаагүй хэрэг үү? гэхэд

	— Тийм ээ. Ихэр хурга гаргаагүй юм гэж би гэртээ баяртай ирж аавд хэлэв. Гэтэл аав:

	— Өгөр золиг. Төл ч өгөхөө байлаа. Хоёрыг гаргасан бол аштай юу. Миний хүүгийн дээлэд нэмэр байсан юм гэж ярихыг сонсоод

	— Нэгдэлд дөрвөн жилд долоон төл өгөхөөс илүү яадаг юм бэ? гэж эцгийн үгийг сөрөв. Аав:

	— Яалаа гэж дээ, Хүү минь. Аав нь ихэрлэдэг хорь гаруй хонины хүчээр л ээжид чинь нэг дээл хийчхээд чамд нэгийг илүүчлэх санаатай байгаа юм шүү дээ гэж ярив.

	Би аавтай цааш маргалдахыг хүссэнгүй. Энэ үеэс эхлээд ихэр хурга намайг хүнд бодолд оруулсан юм. "Манайх хувийн арав гаруй толгой малтай атал яагаад хурганы арьс дээлийн дотроор гардаг билээ" гэж бодогдохын сацууд л «Ихэр гаргадаг хорь гаруй хонины хүчээр» гэсэн аавын үг дахин давтан бодогдоно. Би цааш нь яриулах санаатай:

	— Манхдай халзан одоо хэдэн хургатай болоод байна? гэж асуув.

	— Ихэр гаргаагүйн харгаагаар уржнан жил идэшний золионд гарч манай өөрийн нэгэн төлөг орыг нь бөглөсөн байна билээ гэх нь тэр.

	 

	*

	 

	— Цогоо ч яриагаа үргэлжлүүлэв. Бид ч багшийнхаа сонирхолтой яриаг сонсдог шиг таг чимээгүй сууцгааж байв. Цогоогийн ярих нь:

	— Тэгээд би сургуульдаа буцаж ирснийг та нар санаж байгаа байх. Тэр хавар манай аавыг нэгдлийн гурван зуун хониноос гурван зуун хурга авлаа гэж нэгдэл даяар магтан яригдах боллоо.

	Энэ үйл явдал миний бодож гаргасан дүгнэлтэд цохилт болж будилуулж орхилоо. Хурганы арьс дээлийн дотроор гараад байхад төл нь зуун хувь байдаг хачин санагдлаа. Энэ бодол надаас тооны хичээлд илүү сайн суралцахыг шаардаж байв. Тэр хавар манай гэрээс энэ дээл ирсэн юм шүү дээ гэж доторт нь орсон харлаг хурганы арьсыг зааж

	— Миний Манхдай халзнаас гарсан харлаг цоохондойн арьс дүрээрээ мөн.

	Дараахан нь манай айлын Жүгдэр өвгөн ирлээ. Бид «жүүжээ» гэж дуудна. Би жүүжээгээс их л олзуурхан:

	— Төл хүлээж авахад 100 хувь дээд хязгаар байдаг юм уу? гэж олон хоногийн бодлоо асуухад

	— Зуугаас дээш хувь байж болно шүү дээ. Хүү минь. Өнөө жил «Улаан туг» бригадын Гүр нэгэн зуун арван хувиар төл хүлээж авсан гэв.

	— Яагаад?? гэж би асуув.

	— Хоёр зуун ямаанаас 220 ишиг хүлээн аваад, хорогдолгүй бойжуулсан юм. Өөрөөр хэлбэл 20 ямаа ихэрлэж бусад нь тус бүртээ төл өгнө гэсэн үг байхгүй юу? гээд миний бодлыг мэдсэн юм шиг жуумалзав.

	Би "Дэмий ч юм болж байна уу даа" гэж бодоод шилээ маажихад жүүжээ мод толгойгоо түрийлээд

	— Эцэгтэйгээ заргалдах үр байж болохгүй дээ, хүү минь! гэж хэлээд миний толгойг илж "баяртай!" гээд эргэв. Би тэрхэн зуурд "Учрыг нь л олох гэсэн юм даа" гэж дотроо бодлоо.

	 

	*

	 

	Хэд хоногийн дараа нэгдлийн дарга намайг дуудаж

	— Чи ёстой нэгдлийн хүү байна гэж хэлсэн юм.

	Жүүжээ миний бодож явсан бүх зүйлийг даргад ярьсан байжээ. Хүүхдүүд зэрэг зэргээр:

	— Аав чинь чамайг аашилсан уу? гэцгээв.

	— Үгүй,... Жүгдэр л хамаг хэргийг хийлээ гэж аав маань ээжид ярьж байж билээ.

	 


ЗӨГНӨЛ

	 

	Хавар цаг.

	Хаана л бол хаана, дэвтэр номоо дэлгэсэн сурагчид шалгалтдаа бэлтгэнэ. Баасан бид хоёр "Онгоцны толгой" дээр гарч хичээл давтах дуртай. Тэндээс аймгийн зүүн захаас баруун зах хүртэл ив илхэн харагдана. Сэтгэлд нэг л аятайхан санагддаг байлаа. Тэгээд ч манай ангийнхан “Баасан, Өлзий хоёр дэмий юм яриад, хичээл ойлгуулахгүй юм” гэж холдуулахын түүс болдог. Харин бид, хоёр биеийнхээ яриаг үнэлэн холхон гарч, хүүрнэхийг хүсдэг юм. Баасан надад:

	— Маргааш шалгалттай. Хоёр тийшээ харж суугаад таг чимээгүй уншина шүү гэв.

	— За, за! гэж би хариулаад дэвтрээ нээв. Гэвч мэрийгээд мэрийгээд болсонгүй. Нэг мэдэх нь ээ хэл загатнаж:

	— Баасан чи ямар мэргэжилтэй болох вэ? гэж асуухад, би сурсан зангаараа эргэж:

	— Ургамал судлагч болно.

	— Бүр шийдсэн үү?

	— Тийм ээ, тав дугаар ангид байхдаа шийдсэн. Найз нь эхлээд төрөл бүрийн ургамлыг говийн нөхцөлд ургуулах арга олно. Тэгээд Шаргын говио хангай болгоно доо гэж ярихад миний сэтгэл хөөрөн.

	— Чадна гэж үү? гэхэд

	— Чадалгүй яах вэ. Бас тэр харагдаж байгаа Зайврын модыг өргөжүүлэн баруун талын энэ нурууг ойжуулна. Дараагаар нь амралтын газар байгуулна. Хоёулаа амрах юм шүү гэхэд би

	— Хэдэн онд тийм болох юм гэж асуулаа.

	— Мөдхөн 2000 он гэхэд яг таг. Бид хоёр тэр үед 40 хүрээгүй байх нь гэж хариуллаа.

	— Мөн сайхан болох нь ээ.

	— Тийм ээ, тэр цагт бид хоёр энэ толгой дээр гараад:

	“Тэр жил сургуульд байхад энүүхэн өвөрт цөөхөн” модтой байж билээ. Одоо хар даа. Аймаг тэр аяараа, энэ толгой эргэн тойрон цэцэрлэг, хангай болжээ” гэж ярилцаад, өөрийн санаачилгаар байгуулсан цэцэгт хүрээлэнгээ үзүүлнэ. Энэ толгойн орой дээр байгуулсан усан оргилуураар хялбархан усалдаг гэж нэмж чамд тайлбарлана. „Багадаа сурч байсан Алтай хот огт танигдахгүй болжээ гэж чи сэтгэл хангалуун хэлэх болно” гэж ярихад „Тэр цаг түргэн болоосой” гэж би хэлэв. Баасан инээж

	— Одоо чиний ярих ээлж гэв. Би бага зэрэг бодсоноо

	— Миний сонирхдог мэргэжил малчин, энэ надад юунаас ч дотно санагддаг юм. Ургах нартай уралдан, уургын үзүүр сунган тал дүүрэн бэлчсэн адуун сүргээ хураах эр хүний хийморь сэргээм сайхан ажил шүү. Чамайг эрдэмтэн болж энэ нутгаа ойжуулах тэр цагт, жилийн дөрвөн улиралд гүүний айраг гол ундаан болно. Бид хоёр уулзаад «сургуульд суралцаж байх үед Лодойхүү даргын айраг хэмээн зоорилж хөлдөөсөн ундаа өвлийн улиралд хааяа балгахад ховор мөртөө сайхан байж дээ» гэж инээлдэж өмнөх хултай айргаа өргөхөд радиогоор «Жилийн дөрвөн эргэлтэд адууны тарга хүчийг дээд хэмжээнд тогтоож, төлийг 100 хувь хүлээн авч, ашиг шим, сааль сүүг өргөн ашиглаж байгаа Шарга сумын адуучин илгээлтийн эзэн Өлзийн туршлагаас” гээд ярихыг сонсоод „Хүн болгон хүсэлтэй, хүслээ биелүүлсэн нь жаргалтай» гэж чи хэлнэ.

	— Тэгэлгүй яах вэ. «Хэдэн адуу юунд би бараадав» гэж өөрийгөө зэмлэж олон удаа бухимдаж явлаа шүү. Гэвч багшийн минь хэлдэг «Амьдралд тохиолдох бэрхшээлийг сөрж ялахаас дагаж ялахгүй» гэсэн үг намайг зоригжуулж байсан юм гэж би бас хэлнэ. Гэнэтхэн цахилгаан машин шуугьж бид хоёрын сууж байгаа байшинд (тэр үед малчны гэр, байшингаар солигдоно) дамжуулах хоолойгоор саам орж ирнэ. Би босож зэргэлдээх тасалгааны хаалга нээж исгэх машины товч дарахад дорхноо ажиллаж гарна.« Одоо уухад бэлэн боллоо» гэж миний хэлэхэд «Гол мөрөн шиг их айргийг амархан боловсрууллаа шүү» гэж чи техникийг бишрэн гайхна. Ийм л байна даа гэж би яриагаа дуусгав.

